Ucapan oleh

PROGRAM PEMULIHAN SUNGAI DAN BEBAS PLASTIK
DI SUNGAI LUMUT KANAN
Ate River Kome

Sabtu, 23 November 2019
Lumut, Perak

Terima kasih saudara Pengacara Majlis.
Bismillahirrahmanirrahim

Yang Berusaha Puan Marenawati Abd Malek

Timbalan Pengarah Jabatan Pengairan dan Saliran Negeri Perak

Yang Berbahagia Dato Mohamad Fariz Mohamad Hanip

Pegawai Daerah Manjung

Yang Berusaha Encik Mohammad Rozdhi Abdullah

Jurutera Daerah Jabatan Pengairan dan Saliran, Manjung

Yang dihormati para hadirin dan yang disayangi, para pelajar Universiti
Teknologi PETRONAS sekalian.

Assalamualaikum warahmatullahi wabarakatuh

Selamat Sejahtera dan Selamat Pagi.

Alhamdulillah, setinggi-tinggi kesyukuran saya panjatkan ke hadrat Allah
subhanahu wata’ala di atas limpah kurniaNya, dapat kita bersama-sama
berkumpul untuk menyertai program kemasyarakatan kita pada hari ini.
Terlebih dahulu, saya mewakili Universiti Teknologi PETRONAS (UTP) ingin
merakamkan ucapan ribuan terima kasih kepada tetamu kehormat dan tuan-
tuan, puan-puan dan para hadirin yang sudi menghadiri program ini, untuk

meluangkan masa bersama kami.

Saya telah diberitahu bahawa program ini adalah kolaborasi antara Jabatan
Kejuruteraan Awam dan Alam Sekitar UTP, badan-badan kerajaan serta
masyarakat dari Manjung. Tahniah kepada semua kerana telah memberi
sokongan kepada pihak kami dalam menjayakan program ini. Sokongan
padu dan kerjasama erat semua pihak telah membolehkan program kita
pada hari ini berlangsung dengan lancar. Penganjuran program ini
mempamerkan keprihatinan kita semua yang tinggi terhadap usaha
peliharaan dan pemuliharaan sungai secara berkekalan. Terima kasih juga

atas kehadiran dan sokongan semua yang hadir pada pagi ini.

Dalam kesempatan ini juga, saya ingin mengucapkan tahniah kepada
pelajar-pelajar dari UTP walaupun dalam masa terdekat ini mereka akan
menduduki peperiksaan, namun mereka berjaya menganjurkan Program
Pemulihan Sungai dan Bebas Plastik di Sungai Lumut Kanan pada hari ini.
Saya amat berbangga dengan usaha-usaha pelajar UTP di dalam program-
program kemasyarakatan seperti ini yang bukan sahaja menggunakan

pengetahuan teknikal yang ditimba di universiti, malah turut

mengaplikasikannya di dunia sebenar, menyumbang kepada kesejahteraan

masyarakat.
Hadirin sekalian,

Tujuan Program Pemulihan Sungai dan Bebas Plastik di Sungai Lumut

Kanan dilaksanakan agar:

e dapat memberi faedah kepada masyarakat serta ekonomi kita

e pelajar-pelajar dapat mengemukakan cadangan mereka dalam
penambahbaikan kualiti sungai kita

e dapat mengurangkan sisa-sisa plastik di tapak pelupusan dan dalam
sungai kita

¢ mempunyai manfaat kepada kesihatan kita

Saya pasti kita semua akan berasa bangga melihat persekitaran sungai kita
yang bersih pada masa akan datang, kerana usaha pada hari ini dapat
memberi impak positif pada alam sekitar. Program seperti ini perlulah kerap

diadakan supaya tidak dilihat hanya ibarat melepaskan batuk di tangga.

UTP amat prihatin terhadap pembangunan sosio-ekonomi masyarakat
setempat dan turut menyumbang dengan menjalankan pelbagai program
Tanggungjawab Sosial Universiti (USR) bagi membantu pembangunan yang
lestari. Program USR di UTP menekankan tiga aspek utama iaitu
Pendidikan, Pembangunan sosio-ekonomi dan Alam Sekitar. Kami sentiasa
meningkatkan kerjasama dengan pelbagai pihak dalam penyelidikan,
pembangunan dan pemuliharaan alam sekitar ke arah menggalakkan
pengurusan alam secara lestari. Saya berharap kerjasama seperti ini dapat
diteruskan untuk penyelidikan dan pembangunan (R&D) serta pemindahan

teknologi dalam memelihara dan memulihara sungai bukan sahaja di Perak

tetapi di seluruh Malaysia.

Para Hadirin Sekalian,

Sebelum saya mengakhiri kata, saya ingin mengucapkan jutaan terima kasih
kepada semua kerana sudi hadir Program Pemulihan Sungai dan Bebas
Plastik di Sungai Lumut Kanan. Kehadiran anda semua amat saya hargai
sepenuhnya. Semoga dengan program ini dapat memberikan manfaat
kepada hadirin sekalian serta memberi impak yang positif kepada alam
sekitar. Bersama-samalah kita menjaga kebersihan dan keindahan sungai

kita ini.

Sekian, saya akhiri ucapan saya dengan wabillahi Taufik Walhidayah

Wassalamualaikum Warahmatullahi Wabarakatuh.

